ДУА “Пагост-Загародская сярэдняя школа імя славянскіх асветнікаў Кірыла і Мяфодзія”  Пінскага раёна

Аўтар: настаўнік рускай мовы і літаратуры Рэбкавец Таццяна Сяргееўна, першая кваліфікацыйная катэгорыя

Зборнік гульняў для вучняў 1-4 класаў
 “Старыя гульні на новы лад”

Мэта: прывіваць любоў да спадчыны і яе мінулага, садзейнічаць патрыятычнай выхаванасці вучняў.

Задачы: паведаміць вучням аб спосабах і формах правядзення вольнага часу нашых продкаў; развіваць пачуццё калектывізму; пазнаёміць вучняў з вытокамі і паходжаннем беларускіх народных гульняў; развіваць хуткасць і ўвагу.
Гульня «Гарачыя гаршчочкі»


Абсталяванне: стульчыкі, гаршчочкі, ручнікі.


Умовы правядзення: удзельнікамі конкурсу могуць быць вучні, бацькі і настаўнікі школы, якія складаюць дзве каманды.


Правілы гульні: на стульчыках стаяць гаршчочкі, вісяць ручнікі. Узяўшы ручніком гаршчочак са стравай, трэба аднесці яго на стульчык насупраць каманды, вярнуцца з ручніком і перадаць яго наступнаму іграку каманды, які з ручніком пабяжыць за гаршчочкам і прынясе яго ізноў. Перамагае тая каманда, якая раней закончыць гульню.

Гульня “Беларускія гаспадынькі”


Абсталяванне: хусцінка, фартушок, збаночак, стульчык.


Умовы правядзення: удзельнікамі конкурсу могуць быць асобы жаночага полу, якія складаюць дзве каманды.


Правілы гульні: на стульчыку ляжаць хусцінка, фартушок і стаіць збаночак. Удзельнікі па чарзе надзяваюць фартушкі, завязваюць хусцінкі і нясуць збаночак, трымаючы яго дзвюма рукамі. Аббягаюць стульчык, які стаіць на пэўнай адлегласці ад каманды, прыносяць збаночак і ставяць на стульчык побач з камандай. Перадаюць наступнаму ўдзельніку, дапамагаюць яму апрануцца. Гульня працягваецца, пакуль апошні ўдзельнік не завершыць яе.

Гульня “Бульба”


Абсталяванне: бульба, кошык, хусцінкі.


Умовы правядзення: удзельнікамі конкурсу могуць быць вучні, бацькі і настаўнікі школы, якія складаюць дзве каманды.


Правілы гульні: бульба насыпана насупраць кожнай каманды. Колькасць бульбінак адпавядае колькасці ўдзельнікаў гульні. Іграку трэба па камандзе з завязанымі вачыма знайсці адну бульбінку, пакласці яе ў кошык, дабегчы да сваёй каманды, перадаць кошык з бульбай наступнаму іграку.  Гульня заканчваецца тады, калі адна з каманд збярэ ўсю бульбу.

Гульня “Пастушкі”


Абсталяванне: стульчыкі, хусткі, сухарыкі, агуркі, яйкі, лыжкі, бутэлькі з малаком, міскі , кубкі, пуга.


Умовы правядзення: удзельнікамі конкурсу могуць быць усе жадаючыя, якія складаюць некалькі каманд.


Правілы гульні: на стульчыках на разасланай хустцы ляжаць сухарыкі, агуркі, яйкі, лыжка, стаіць бутэлька з малаком, міска і кубак. Побач ляжыць пуга. Першы ўдзельнік каманды завязвае рэчы ў вузел. Бярэ пугу і вяртаецца назад, перадае яе наступнаму ўдзельніку. Той бяжыць з пугай да вузла, бярэ яго, а пугу пакідае і вяртаецца назад. Апошні ўдзедьнік павінен прынесці пугу і вузел, развязаць яго і паказаць. Што ўсе рэчы на месцы. Перамагае каманда, якая развяжа вузел першай. Гульня патрабуе вялікай увагі і спрыту.

Гульня “Пчолкі”


Абсталяванне: місачкі, вада, драўляная лыжка, гаршчочкі, стульчыкі.


Умовы правядзення: удзельнікамі конкурсу могуць быць усе жадаючыя, якія складаюць некалькі каманд.


Правілы гульні: Пчолкі вельмі працавітыя, яны з раніцы да вечара носяць нектар з кветачак у вулей. Місачкі будуць кветачкамі. У іх наліта вадзічка – “мядок”. Трэба драўлянай лыжкай зачэрпваць “мядок” і пераносіць яго ў гаршчочак, які стаіць на стульчыку насупраць. Перамагае каманда, якая хутчэй перанясе “мядок” і менш пралье яго па дарозе.

Гульня “У шчупака”


Абсталяванне: лічылка.

Умовы правядзення: удзельнічаюць 6-8 дзяцей аднаго ўзросту.


Правілы гульні: па лічылцы вядучы выбірае шчупака:

Бегла курка па таку,

Па зялёным табаку,

Па зялёным табаку.

Ела цукар і мядок,

Адыдзі ў іншы бок.

Усе становяцца за вядучым і моцна трымаюць адзін другога. Шчупак становіцца насупраць вядучага. Ён павінен аббегчы вядучага і схапіць апошняга з дзяцей. Тыя доўгім “хвастом” стараюцца ўвільнуць ад шчупака. Гульня паўтараецца, пакуль не будзе схоплены ўвесь “хвост”.

Гульня “Алеська”


Абсталяванне: фартухі, хустачкі, кола, стол.


Умовы правядзення: гуляюць 8-10 чалавек.

Правілы гульні: вядучы кладзе на стол фартухі і хустачкі. Усе ўдзельнікі бяруцца за вядучага і ходзяць па коле. Вядучы кажа:

Ты, Алеська, не зявай, не зявай, не зявай,

Фартух хутка апранай, апранай, апранай.

Далей падае каманду: “Алеська”. Гуляючыя павінны падбегчы да стула і надзець фартух і хустачку. Хто першы зробіць, той і першы пераможа.

Гульня “Яшчур”


Абсталяванне: хусткі.


Умовы правядзення: гуляе адвольная колькасць дзяўчат і адзін хлопец.

Правілы гульні: дзяўчаты, узяўшыся за рукі, становяцца ў круг. Адзін хлопец садзіцца ў крузе. Усе ходзяць вакол яго і спяваюць:

Сядзі, сядзі, яшчур.

Ладу – ладу!

Сярод карагоду.

Ладу – ладу!

Жаніцеся хочаць.

Ладу – ладу!

Бяры сабе паню.

Ладу – ладу!

Каторую хочаш.

Ладу – ладу!

Хоць сабе Алену.

Ладу – ладу!

Яна цябе любіць.

Ладу – ладу!

Вянок падаруець.

Ладу – ладу!

Яшчур выбірае адну з дзяўчат, якая з галавы аддае хустку. Усё паўтараецца, пакуль яшчур не пазбірае хусткі. Хлопец з хусткамі садзіцца дзе – небудзь асобна, а дзяўчаты па чарзе падыходзяць да яго і просяць:

- Панок, панок, аддай вянок!

Яшчур загадвае дзяўчыне якое-небудзь заданне (паспяваць песню, станцаваць, пачысціць бульбу, заплясці касу, прышыць гузік, ).  Пасля таго, як дзяўчына выканае загад, хлопец аддае хустку кожнай дзяўчыне. Затым самастойна выбірае дзяўчыну, з якою будзе жаніцца.

Гульня “Крывы танок”


 Абсталяванне: музычнае суправаджэнне.


Умовы правядзення: удзельнічаюць 8 -15 чалавек прыкладна аднаго ўзросту.


Правілы гульні: чацвёра вучняўстаяць квадратам, а астатнія становяцца адзін за адным. Паклаўшы папярэдняму рукі на плечы. Пачынаюць крывудзямі весці танок вакол чатырох вучняў і спяваць:

Завядзем мы, дзяўчатачкі, крывенькі таночак,

Ой, лёлі, лёлі, рана, крывенькі таночак.

Крывенькі таночак, а ўсе дзеванькі ў кружочак,

Ой, лёлі, лёлі, рана, дзеванькі, у кружочак.

Хто адрываецца ад карагода, той выконвае заданне завадатара: паспяваць, станцаваць і г.д.

Гульня “Юры барадаты”


Абсталяванне: музычнае суправаджэнне.


Умовы правядзення: удзельнічае шмат дзяцей, дзяўчына і хлопец.

Правілы гульні: выбіраецца ружа (дзяўчына) і Юры (хлопец). Дзеці ідуць у карагодзе, у сярэдзіне якога стаіць ружа, і прамаўляюць:

Дзеці: Стары, нежанаты

Ды яшчэ барадаты – 

Юры, ажаніся!

Юры: Дзевак няма

Толькі адна ружа

І тая ў агародзе

Садам абсажана,

Тынам абнесена,

Жытам абсеяна.

Дзеці: А ты сад пасячы,

Тын павалі,

Жыта на хлеб памялі,

Ружу да сябе вазьмі!

Юры імкнецца пранікнуць у круг, але яго не пускаюць. Ружа, адчуўшы небяспеку, выскоквае з круга і бяжыць у вызначанае месца, якое называецца небам. Там яе лавіць нельга. Але калі яе схапілі, гульня паўтараецца з новымі ўдзельнікамі.

Гульня “Дзед Кароль”


Абсталяванне: барада і вусы для Дзеда Караля.


Умовы правядзення: удзельнічае адвольная колькасць дзяцей.


Правілы гульні: з удзельнікаў ігры выбіраюць “Дзеда Караля”. Усе астатнія адыходзяць ад яго і дамаўляюцца, што яны будуць яму паказваць. Пасля ідуць да “Караля” і гавораць:

· Прывітанне, дзед Кароль,

З доўгай белай барадой,

З карымі вачамі,

З белымі вусамі.

“Дзед Кароль” у адказ:

-Прывітанне, дзеткі,

Дзе вы былі, што рабілі?

Дзеткі:                      

-Дзе мы былі, мы не скажам,

Што рабілі – мы пакажам.

Усе робяць розныя рухі (чытанне кнігі і г.д.). “Дзед Кароль” адгадвае, што абазначаюць рухі каго – небудзь з гульцоў. Вучань уцякае, а “Дзед Кароль” яго ловіць. Каго злавіў, той становіцца “Каралём”.

Гульня “Гусі”


Абсталяванне: маскі для гуся і воўка.


Умовы правядзення: удзельнічае адвольная колькасць дзяцей.


Правілы гульні: выбіраюць воўка і гуся. Усе становяцца кругам, воўк – у сярэдзіне, а гусь за кругам. Усе ходзяць і спяваюць:

Дзе вы гусі былі?

Га-га-га!

На сінім моры.

Га-га-га!

Каго вы там бачылі?

Га-га-га!

Шэрага ваўчка.

Га-га-га!

Ах ты, ваўчок,ваўчок,

Га-га-га!

Бярыся за гусёнка.

Га-га-га!

Замест парасёнка.

Га-га-га!

Воўк стараецца злавіць гуся. Калі яму гэта ўдаецца, выбіраюць новага ваўка і гуся. Гульня паўтараецца.

Гульня “Сцякельца”


Абсталяванне: асколачак шкла.


Умовы правядзення: удзельнічае 5 -7 дзяцей аднаго ўзросту.


Правілы гульні: на пяску малююць домік з шасцю вокнамі, а зверху – сонейка. Лічылкаю выбіраюць вядучага, які першым кідае асколачак шкла ў кожнае акенца. На адной назе скача ў кожнае акенца і забірае сцякельца. Скакаць трэба спрытна, каб не трапіць на лінію. Калі ж сцякельца апынулася пры кіданні ў сонцы, то домік згараў. Удзельнік пакідае гульню, як нядбайны гаспадар. Малююць новы домік. Гульня працягваецца.

Гульня “Пікар”


Абсталяванне: калодачка, мятровыя палкі.


Умовы правядзення: удзельнічае 6-8 дзяцей.


Правілы гульні: у ямачку трывала ўмацоўваюць калодачку. Ад яе адлічваюць 40 крокаў, праводзяць лінію. Калодачку абараняе адзін з удзельнікаў гульні. А астатнія па чарзе з-за лініі збіваюць яе. Калі калодачка саб’ецца, то абаронца яе павінен паставіць на месца, крануцца палкаю таго, хто прыбег па сваю палку і вярнуцца да астатніх ігракоў.

Гульня “Каменьчыкі”


Абсталяванне: пяць каменчыкаў.

Умовы правядзення: удзельнічаюць 5-7 чалавек.


Правілы гульні: уверх падкідаецца адзін каменьчык, у гэты час у руку бярэцца  адзін каменьчык з зямлі ( у руцэ будзе ужо два каменьчыкі). Затым падкідаецца зноў каменьчык, бярэцца ў руку яшчэ адзін каменьчык з зямлі (атрымліваецца тры каменьчыкі) і г.д. Пераможцам будзе той, хто хутчэй за ўсіх збярэ пяць каменьчыкаў.

Гульня “Ножык”


Абсталяванне: нож.


Умовы правядзення: удзельнічаюць два чалавекі прыкладна аднаго ўзросту.


Правілы гульні: два удзельнікі на зямлі малююць акружнасць дыяметрам  1-2 метры. Затым дзеляць яе напалову. Бяруць ножык і кідаюць яго з пальцаў рукі так, каб ён перакуліўся і ўтыкнуўся  вастрыём у зямлю. Калі ножык у каго-небудь з ігракоў не ўтыкнуўся, то ён страчваў кавалак “сваёй” зямлі. Гульня працягваецца да тых пор, пакуль хто-небудь з ігракоў не страчваў усю “сваю” зямлю.

Гульня “Баначка”


Абсталяванне: металічная баначка.


Умовы правядзення: удзельнікамі конкурсу могуць быць да 10 чалавек. 


Правілы гульні: у металічную банку насыпаецца пясок. На асфальце або пяску чэрцяцца квадрацікі, праз якія трэба скакаць на адной назе, падбіваючы баначку нагою па кругу з квадрата ў квадрат. Памылка лічыцца тады, калі баначка трапляе за межы квадрата, або пралятае адразу некалькі квадратаў.

Гульня  “На гары сядзелі зайцы і выкідвалі пальцы”


Умовы правядзення: удзельнікаў можа быць ад 6 да 10 чалавек.


Правілы гульні: жадаючыя становяцца ў круг. Гаворачы лічылку  “На гары сядзелі зайцы і выкідвалі пальцы”, дзеці паказваюць адвольную колькасць пальцаў. Затым сладваюцца ўсе пальцы. Далей адлічваюць тую колькасць лікаў на ўдзельніках, колькі налічылі пальцаў. Той чалавек, на якім спынілася лічэнне, лажыцца на зямлю, а на яго лажацца ўсе астатнія ўдзельнікі гульні і лічаць да той лічбы, колькі было пальцаў. Затым гульня паўтараецца.

Гульня “Садоўнік”


Абсталяванне: доўгая лаўка.


Умовы правядзення: удзельнікамі конкурсу могуць быць усе жадаючыя.


Правілы гульні: Калектыў дзяцей садзіцца на лаўку. З іх выбіраецца адзін садоўнік. Ён становіцца перад усімі, а астатнія ўдзельнікі загадваюць сабе назву якой-небудзь кветкі. Затым садоўнік гаворыць: “Я садовником родился, не на шутку рассердился, все цветы мне надоели, кроме…..(название цветка)”. Тое дзіця, якое загадала назву гэтай кветкі, павінна выбегчы да садоўніка, але яго могуць затрымаць астатнія удзельнікі. Калі яму ўдалося выбегчы, то ён займае месца садоўніка, а калі не бывегла - застаецца на сваім.

Гульня “Гарады”


Умовы правядзення: удзельнікамі могуць быць да 10 чалавек аднаго ўзросту. Гульня праводзіцца як у памяшканні, так і на свежым паветры.


Правілы гульні: адзін чалавек гаворыць назву горада. А наступны ўдзельнік называе горад, які пачынаецца на апошнюю літару папярэдняга горада. Гульня працягваецца да тых пор, пакуль адзін з удзельнікаў не ўзгадае назву горада.

